
Ауылшаруашылығы саласы – ел экономикасының негізгі буыны, ежелден келе жатқан бар байлығымыздың бастауы. Халықтың әл-ауқатының жақсаруы негізінен әлеуметтік-экономикалық жағдайдың тұрақтануы және дамуымен тікелей байланысты. Осыған байланысты, қазіргі қалыптасқан әлеуметтік-экономикалық жағдай ғылыми тұрғыда терең зерделеуді, саланы кешенді дамытудың жолдары туралы жан-жақты дәлелденген қорытындылар мен байыпты ғылыми тұжырымдар жасауды талап етеді. Мемлекеттің халық шаруашылығының барлық салаларының ішінде ауыл шаруашылығында біразға созылған экономикалық дағдарыстан шығуы бірте-бірте өз нәтижесін беріп келеді [1]. Дегенмен, агроөндірістік кешенді ұйымдастыруды жетілдірудегі негізгі мақсаттардың бірі – азық-түлік қауіпсіздігін қамтамасыз ету. Әйтседе, шикізат мәселесін шешетін халық шаруашылығындағы өнім өндіру мен оның өсімі әлі де болса төмен деңгейде. Өндірістерде қалыптасқан жағдайларды сараптай және ғылыми талдай келе аграрлық сектордағы шешілмей жатқан мәселелерді зерттеу, ауыл шаруашылық пен өндірістің экономикалық негізіне әсер ететін іс-шараларды (тиімділігін көтеретін, бәсекелікке лайықты өнім өндіру, т.б.) жүзеге асыру нарық жағдайындағы көкейтесті мәселелердің атаулысы болып отыр.
Елбасы Н.Ә. Назарбаев өзінің Қазақстан халқына арналған 2003 жылғы Жолдауында: «Біздің әлі де болса есею мен кемелдену кезеңінен өтуіміз керек. Қазақстандағы азаматтық қоғамның босағасын бекіте беруіміз керек. Бұл үшін агроөнеркәсіп кешенін түлете дамытып, ауылға (селоға) айрықша назар аударылуы, жеткен биігіміз бен жинақтаған тәжірибемізге сүйеніп, ауылдағы ағайындарымызға өмірдің жаңа сапасына жетуіне қол ұшын беретін уақыт туды», – деп көрсетеді [2]. Төл тарихымыздың күңгірт беттерін ашып, еліміздің әлеуметтік-экономикалық дамуының жаңа, аршынды сапалық сатыға көтерілуіне қазақ елінің өткен кезеңін зерттеу, зерделеу бүгінгі күннің талабы. 
Мал шаруашылығы ауыл шаруашылығының маңызды саласы, ол қалқымызды әртүрлі тағамдармен, жеңіл өнеркәсіпті құнды шикізат өнімдері мен қамтамасыз етеді. Ет, сүт, жұмыртқа және олардан өңделген өнімдер калориялығы жағынан жоғары биологиялық аса құнды азық болып ерекшеленеді. Малдың бірнеше түрін өсіру арқылы әртүрлі қажетті тағам мен шикізат өнімдерін қамтамасыз етуге болады.

Бүгінгі қой өнімінің ішінде, негізінен, одан алынатын қозы еті бағаланып отырған заманда, шаруашылық иелері жалпы өсіп-жетілуі мен еттілік өнімдері жоғары, ортаның өзгеру жағдайларына бейімделгіш және көнбіс, әрі жылдам өнім беретін тұқым өсіруге көп пейіл танытуда [3].
Өнімділік көлемін арттырудың негізгі көзі – елімізде өсірілетін аса құнды етті майлы бағыттағы қой тұқымдарын көбейту болып табылады. Етті-майлы қылшық жүнді құйрықты қой шаруашылығы республикамыздың мал шаруашылығының дамытуда маңызы зор. Бұл бағыттағы қой тұқымдары қолайсыз жағдайларға жақсы бейімделген және де тез өсуі мен жоғары сапалы ет өнімділігімен ерекшеленеді. Құйрықты қой тұқымдарының биологиялық қасиеттерінің бірі – табиғатта кездесетін құнарлылығы төмен, шөбі аз, нашар жайылымдарды тиімді етіп пайдаланып, мал бағып, өсіруге қолайсыз жерлерге бейімделе отырып, сонымен қатар тез өсіп-жетілуімен  және ет-май өнімділіктерінің жоғары сапалығымен ерекшеленеді.

Селекцияда қолданылып келген зоотехникалық әдістер, жоғарғы өнімді сарыарқа тұқымды, жаңаарқа типі қойларының сұрыптауда, өнімділігін арттыру үшін, әлі де толық қанағаттандырылмай отыр. Сондықтан да қазіргі заманауи болып табылып отырған биохимилық әдістерге сүйенген абзал. Сүт -  ешқандай азық-түлікке тең келмейтін аса бағалы тағамдық өнім.  Сүттегі пайдалы қасиеттердің толығымен болуы, сүттегі тағамдық құндылықты сипаттайды. Қазақстанда қазіргі кезде сүт тағамдарын өндіру саласының     жағдайы    салыстырмалы     түрде    алғанда   тұрақтылығы   және болашақта      дамуы       үшін     мүмкіндіктер     мол   болуымен     сипатталады. Сүт – барлық өнімдер ішінде, толық құнды, ауыстырылмайтын аминқышқылдары бойынша теңестірілген және барлық жастағы адамдардың тамақтануы  үшін ұсынылатын өнім [4,5,6,7]. 
Біздің зерттеу жұмысымыздың негізгі нысаны ретінде сарыарқа қой тұқымыны алынды. Мал шаруашылығындағы негізгі зерттеулердің бірі сүт құрамындағы химиялық көрсеткіштерінің малдардың өнімділігіне тигізетін әсерін  зерттеу. Сарыарқа қой тұқымының, аналық қой сүттілігінің қозылардың өнімділігіне  әсерін анықтаудың маңызы зор. Сондықтан да бұл жұмыс бүгінгі күннің өзекті мәселесіне айналатындығы даусыз.
Зерттеу тәжірибесінің нысаны ретінде етті-майлы бағыттағы қылшық жүнді құйрықты жаңаарқа типі қойы зерттеуге алынды. Ғылыми жұмыстың методикалық әдістемесі бойынша тәжірибеге 13 - бас саулық қой  және 13 - бас жаңа туған қозылар алынды. Жаңаарқа типі қой тұқымының саулықтарының сүт құрамындағы химиялық көрсеткіштері мен оның ұрпағының өсіп-жетілуге байланысын зерттедік. 
 Ет сапасына тоқталсақ, енесінен бөлінген 4-4,5 айлық қозыларды дереу етке сойғанда алынатын қозы етінде енесінің сүті мен жазғы көк шөптің дәмдері жақсы үйлесіп, оның дәмдік сапасы өте жоғары болады. Басқа мал түліктерімен салыстырғанда, осы белгілері бойынша қозы еті ересек малдарға қарағанда қатты ерекшеленеді. 
Тәжірибелер нәтижелері бойынша жекелеген тоқтылар 500-571 граммнан қосымша салмақ қосады. Бұл болашақтағы жұмыстың үлкен кепілі және рекордты көрсеткіш биязы жүнді қойлардың жүн өнімділігін төмендетпей, олардың ет өнімділігін әрі қарай арттырудың қоры болып табылады. 
Зерттеу жұмысымыздың нәтижесінде, жаңаарқа типі қойларының сүтінің химиялық құрамы анықталды (Кесте 1).
Кесте 1 – Сүттің химиялық құрамын анықтауда алынған нәтижелердің орташа шамасы

	Атауы
	Туған кезінде (13 сынама)
	20 күннен соң (13 сынама)

	
	X±mx
	Cv%
	X± mx
	Cv%

	Қышқылдығы, ˚Т
	18,6±0,9
	           15,8
	22,2±1,0
	13,6

	Жалпы белок, %
	7,3±0,6
	           16,7
	6,3±0,2
	14,8

	Казеин, %
	5,3±0,4
	           12,1
	4,9±0,2
	10,6

	Лактоза, %
	1,5±0,2
	           3,7
	1,8±0,1
	             2,9

	Май, %
	7,6±0,7
	           17,5
	4,7±0,7
	15,8

	Тығыздығы, А
	1,0365
	             -
	1,0293
	-


Нәтижесінде қойлардың туғаннан бастап, 20 күннен соң сынамалар алынып, зертханаға жеткізілді. Химиялық құрамын зерттеу  мынандай көрсеткіш: сүттің қышқылдығын, тығыздығын, жалпы белок, казеин, лактоза, май мөлшерін анықтау арқылы жүзеге асырылды. Әр көрсеткіш өзіне белгіленген методикалық әдіс арқылы зерттелді. Алынған нәтижелердің мәндерінің жалпы орта шамасы өлшенген арифметикалық орта арқылы есептелінді.

